
Andoaingo N-1erako proiektu integral bat aurkez dezala
eta bere erantzukizunen mailan egon dadila eskatzen
diogu Aldundiari

Azken egunotan ezagututako informazioek berretsi egiten dute aspaldidanik
azpimarratzen ari garen zerbait: Lazoa trafiko arazoari erantzuteko esku-hartze
partziala da, eta ez die erantzuten udalerriko arazoei. Horregatik, Aldundiak berak
iragarri ditu orain jarduketa osagarri berriak.

Baloratzen dugu Aldundiak, azkenik, aitortu izana Andoaingo N-1eko arazoak ez
direla soilik Lazoarekin konpontzen. Hala ere, iragarpenen, infografia eta azken
egunotan aurkeztutako errenderretatik haratago, funtsezkoa falta da oraindik:
jarduketa definituak, gauzatze-egutegia, finantzaketa bermatua, konpromiso
zehatzak eta Andoainerako inpaktuaren ebaluazio xehea jasotzen dituen proiektu
integral bat.

Gaur-gaurkoz, idatzita dagoen proiektu bakarra Lazoarena da. lIragarritako
gainerako jarduketak, tartean Mimendiko estaldura eta ikastolako bihurgunea,
idazteko daude oraindik, eta ez dute ez kronogramarik ez plangintza zehatzik, noiz
gauzatuko diren eta nola finantzatuko diren jakitea ahalbidetzen duenik.

Andoaingo Udalak modu aktiboan lan egin du urte hauetan guztietan, parte-
hartze guneak bultzatuz, herritarrak entzunez eta bere jarrera dagokion
erakundeei helaraziz.

Udalak sustatutako sozializazio prozesu zabal baten ondoren —informazio-guneak,
dokumentazio dibulgatiboa eta herritarrek dauden aukerak ezagutzeko eta
baloratzeko hainbat kanal barne hartu zituena—, prozesuan ia 3000 andoaindarrek
parte hartu zuen. Andoaingo herritarrek modu argian adierazi zuten N-laren
etorkizunari buruzko euren jarrera. Emaitza argia izan zen: parte-hartzaileen
%93,7ko gehiengo zabala Lazo proiektuaren aurka agertu zen, eta udalerriko
arazoa modu orokorrago batean lantzen zuten alternatiben alde egin zuen.

Emaitza horrekin bat etorriz, Udalbatzak 2025eko urriaren 30ean Andoain
Errespetatu herritar plataformak bultzatutako mozioa onartu zuen, Bazkardoko
lotuneari irtenbidea berriz aztertzeko eta Andoaingo herritarrek adierazitako
gehiengoaren borondatea kontuan hartzeko eskatuz. Udalak bere herritarren
aurrean leialtasunez jokatu du, herritarrek adierazitako borondatea defendatuz eta
Aldundiari helaraziz, eta harekin elkarrizketa-guneak irekiz.

Lazoaren proiektua Andoaingo Plan Orokorraren aurka doa, baita Udalbatza honek
pasa den urrian onartutako akordioaren aurka ere; baina, batik bat, Lazoaren
proiektua herritarrek emandako iritziaren aurka doa.

Horregatik, Aldundiari eskatzen diogu, batetik, Andoaingo herritarrak kontuan har
ditzala. Eta, bestetik, bere erantzukizunen mailan egon dadila eta Andoaingo N-
laren osotasunerako proposamen integral, argi eta gauzagarri bat aurkez dezala.

Andoainek benetako konponbideak, konpromiso zehatzak eta N-1aren etorkizunari

buruzko ziurtasunak behar ditu. Iragarkietatik proiektuetara eta promesetatik
konpromisoetara pasatzeko unea da.

Andoain, 2026ko ekainaren 17a

